
tendensiyalari kuzatilmoqda. Shuningdek, Oʻzbekiston ham iqtisodiy islohotlarni 

jadallashtirish jarayonida korporativ boshqaruv tizimini modernizatsiya qilishga alohida 

eʼtibor qaratmoqda. Aksiyadorlik jamiyatlari faoliyatini takomillashtirish, investitsion 

jozibadorlikni oshirish va shaffoflikni taʼminlash bugungi kundagi ustuvor yoʻnalishlar sirasiga 

kiradi. Ushbu maqolada Oʻzbekistonda korporativ boshqaruvning zamonaviy tendensiyalari, 

muammolar va istiqbollari tahlil qilinadi. 

Adabiyotlar tahlili va metodologiya. Korporativ boshqaruv boʻyicha yetakchi xorijiy 

olimlar tomonidan qator tadqiqotlar olib borilgan. Bulardan, A.Shleifer va R.Vishny [1] 

korporativ boshqaruvning asosiy tamoyillarini belgilab bergan boʻlsa, M.Jensen  

va W.Meckling [2] agentlik nazariyasi orqali korporativ boshqaruvdagi manfaatlar ziddiyatini 

oʻrganishgan. L.Bebchuk va M.Roe [3] esa davlatlarning korporativ boshqaruv modellarini 

qiyosiy tahlil qilishgan. 

Bundan tashqari, Iqtisodiy hamkorlik va taraqqiyot tashkiloti va Jahon banki tomonidan 

tayyorlangan hisobotlar ham zamonaviy tendensiyalarni tushunishda muhim ahamiyatga ega. 

Iqtisodiy hamkorlik va taraqqiyot tashkilotining korporativ boshqaruvga oid hisobotlari [4] 

aksiyadorlarning huquqlarini himoya qilish, shaffoflikni oshirish va korporativ nazoratni 

kuchaytirishga qaratilgan. Ushbu hisobotlarda, shuningdek, rivojlanayotgan bozorlarda 

korporativ boshqaruv tizimining isloh qilinishi zarurligi taʼkidlanadi. Jahon bankining 

korporativ boshqaruv boʻyicha hisobotlari [5] esa iqtisodiy oʻsish va barqarorlikni taʼminlashda 

korporativ boshqaruvning oʻrni va ahamiyatini yoritadi. Ushbu hisobotlarda, ayniqsa, 

investitsion muhitni yaxshilash, kompaniyalarning hisobdorligini oshirish va korrupsiyaga 

qarshi choralarni kuchaytirish boʻyicha tavsiyalar berilgan. 

Mahalliy olimlarimiz ham bu borada tadqiqotlar olib borgan. Jumladan, Oʻzbekistonlik 

olimlar korporativ boshqaruv tizimini isloh qilish zarurati va uning iqtisodiy rivojlanishga 

taʼsiri haqida fikr bildirgan. Xususan,soʻnggi yillarda A.Karimov [6] Oʻzbekistonda aksiyadorlik 

jamiyatlarining boshqaruv tizimidagi muammolarni tahlil qilgan boʻlsa, I.Akramov [7] davlat va 

xususiy sektor boshqaruv samaradorligini qiyosiy oʻrganib chiqqan. A.Shodiev [8]  

va B. Rasulov [9] kabi olimlar Oʻzbekistondagi aksiyadorlik jamiyatlarida korporativ boshqaruv 

samaradorligini oshirish yoʻnalishlarini tahlil qilgan. Ushbu tadqiqotlarda boshqaruv 

tarkibining shaffofligi va investitsion muhitga taʼsiri boʻyicha natijalar taqdim etilgan.  

Ushbu tadqiqotda nazariy va empirik tahlil usullari qoʻllanildi. Xalqaro va milliy meʼyoriy 

hujjatlar, statistik maʼlumotlar hamda amaliy tadqiqot natijalari asosida korporativ 

boshqaruvning zamonaviy tendensiyalari oʻrganildi. 

Muhokama. Jahon tajribasi shuni koʻrsatadiki, rivojlangan davlatlarda korporativ 

boshqaruv tizimi yaxshi yoʻlga qoʻyilgan boʻlib, u aksiyadorlar huquqlarini himoya qilish, 

shaffoflikni taʼminlash boshqaruv samaradorligini oshirishga xizmat qiladi. Xalqaro 

reytinglarga koʻra, rivojlangan mamlakatlarda kompaniyalarning shaffofligi va hisobdorligi 

yuqori darajada, bu esa investorlar uchun ishonchli muhit yaratadi. Quyidagi jadvalda AQSh, 

Germaniya, Yaponiya va Oʻzbekiston davlatlarining korporativ boshqaruv indeksi, shaffoflik 

darajalari koʻrsatib oʻtildi. 

Davlat nomi 
Korporativ boshqaruv 

indeksi (2023-yil) 
Shaffoflik darajasi (%) 

Amerika Qoʻshma Shtatlari 8.9 92 

Germaniya 8.7 89 

Yaponiya 8.5 85 

Oʻzbekiston 5.2 60 

Manba: OECD, 2023; Jahon banki, 2023)OECD (2023). “Corporate Governance Report” 
https://www.oecd.org/corporate/principles-corporate-governance/; Jahon banki (2023). “Corporate Governance and 
Economic Development”. https://www.worldbank.org/en/topic/corporategovernance 

Jadvalda keltirlgan davlatlar oʻrtasida korporativ boshqaruv indeksining solishtirma 

tahlilini koʻrib chiqsak,  Amerika Qoʻshma Shtatlari dunyodagi eng ilgʻor korporativ boshqaruv 

tizimiga ega davlatlardan biri hisoblanadi. Amerika Qoʻshma Shtatlaridagi kompaniyalar 

mustaqil direktorlar kengashiga ega boʻlib, aksiyadorlar huquqlari yuqori himoyalangan. 

Germaniya ham yuqori natijaga ega boʻlib, “Dual Board System” orqali boshqariladi. Yaponiya 

esa anʼanaviy holda, oilaviy va banklarga bogʻliq boshqaruvga ega boʻlsa ham, soʻnggi yillarda 

korporativ boshqaruv qoidalarini jahon standartlariga mos ravishda isloh qildi. Oʻzbekiston esa 

nisbatan past koʻrsatkichga ega. Buning asosiy sabablari qatorida davlatning iqtisodiyotdagi 

yuqori ulushi, mustaqil direktorlarning kamligi va aksiyadorlar huquqlarining yetarlicha 

himoyalanmaganligi kiradi. 

AQSh shaffoflik boʻyicha yetakchi, AQSh kompaniyalari moliyaviy hisobotlarni xalqaro 

standartlarga mos ravishda eʼlon qiladi. Shuningdek, aksiyadorlar va manfaatdor tomonlar 

uchun ochiq maʼlumotlar bazasi mavjud. Germaniya ham yuqori shaffoflik koʻrsatkichiga ega. 

Bu mamlakatda moliyaviy hisobot berish va ichki audit tizimi yaxshi yoʻlga qoʻyilgan. Yaponiya 

oxirgi yillarda shaffoflikni oshirishga qaratilgan islohotlarni amalga oshirdi, biroq anʼanaviy 

yopiq korporativ tuzilmalardan chiqish jarayoni davom etmoqda. Oʻzbekiston shaffoflik 

boʻyicha ancha past natijaga ega. Bu kompaniyalar moliyaviy hisobotlarini toʻliq eʼlon qilmasligi 

yoki maʼlumotlarning aksiyadorlar uchun yetarlicha ochiq emasligi bilan bogʻliq. 

Umuman olganda, korporativ boshqaruv indeksi va shaffoflik darajasi oʻzaro bogʻliq. 

Yuqori boshqaruv indeksi boʻlgan davlatlarda yuqori (AQSh, Germaniya, Yaponiya) shaffoflik 

ham. Oʻzbekiston holati shuni koʻrsatadiki, shaffoflik darajasi past boʻlsa, korporativ boshqaruv 

tizimi ham sust rivojlanadi. Korporativ boshqaruvning samarali boʻlishi uchun shaffoflikning 

oshirilishi muhim omil boʻlib xizmat qiladi. Oʻzbekistonda korporativ boshqaruv 

samaradorligini oshirish uchun kompaniyalar tomonidan ochiq maʼlumotlar bazalarini 

yaratish, xalqaro standartlarga mos keladigan hisobot tizimini yoʻlga qoʻyish muhim. 

ESG tamoyillari korporativ boshqaruvning zamonaviy tendensiyalarida muhim oʻrin 

tutadi. 

https://www.oecd.org/corporate/principles-corporate-governance/
https://www.worldbank.org/en/topic/corporategovernance

Manba: OECD (2023). “Sustainability and Corporate Governance Report” OECD rasmiy sayti 
https://www.oecd.org/corporate/; Jahon banki (2023). “ESG Standards and Economic Development” World Bank ESG 
https://www.worldbank.org/en/topic/environment  

Germaniya ESG tamoyillariga eng koʻp amal qiluvchi davlatlardan biri hisoblanadi. 

Yashil iqtisodiyotga oʻtish, uglerod neytralligini taʼminlash va barqaror ishlab chiqarish 

boʻyicha qatʼiy strategiyalarga ega. Mamlakatda ESG siyosati davlat va xususiy sektor 

tomonidan kuchli qoʻllab-quvvatlanadi. AQShda ESG tamoyillari yirik kompaniyalar tomonidan 

faol qoʻllaniladi. Apple, Microsoft, Tesla kabi kompaniyalar barqarorlik boʻyicha yillik 

hisobotlarni eʼlon qiladi. ESG tamoyillariga rioya qilishda xususiy sektor yetakchi boʻlsa-da, 

ayrim siyosiy qarama-qarshiliklar baʼzi sohalarda ESG talablarini toʻliq bajarishni 

qiyinlashtiradi. Yaponiya ESG tamoyillarini korporativ boshqaruv tizimiga integratsiya qilishga 

harakat qilmoqda. Ijtimoiy masʼuliyatli investitsiyalar va barqaror rivojlanish boʻyicha 

koʻrsatkichlar oshib bormoqda, biroq baʼzi anʼanaviy kompaniyalar hali ESG talablariga toʻliq 

javob bermaydi. Oʻzbekistonda ESG tamoyillari yangi rivojlanayotgan yoʻnalishlardan biridir. 

Xususiy kompaniyalar ESG siyosatiga sekinlik bilan oʻtmoqda, ekologik va ijtimoiy masʼuliyat 

tamoyillari esa hali amaliyotga toʻliq tatbiq etilmagan. ESG boʻyicha davlat tomonidan qator 

chora-tadbirlar amalga oshirilmoqda, ammo hali ham islohotlarga ehtiyoj bor. 

ESG tamoyillariga amal qilish darajasining davlat va xususiy sektor bilan bogʻliqligini 

koʻrib chiqadigan boʻlsak, AQSh va Germaniyada ESG siyosatini asosan yirik xususiy 

kompaniyalar ilgari suradi. Yaponiyada ham xususiy sektor ESG boʻyicha tashabbuslarni ilgari 

surmoqda, biroq baʼzi kompaniyalar ESG strategiyalarini sust joriy qilmoqda. Oʻzbekistonda esa 

ESG tamoyillari koʻproq davlat sektorida majburiy qoidalar sifatida shakllanmoqda, lekin 

xususiy sektor ESG talablariga toʻliq amal qilishga hali tayyor emas. ESG tamoyillariga amal 

qilishda davlat tartibga solishining taʼsiri haqida toʻxtalsak, Germaniyada ESG tamoyillari qatʼiy 

qonunlar bilan tartibga solingan. AQShda ESG siyosatining ayrim qirralari siyosiy 

muhokamalarga sabab boʻlsa-da, xususiy sektorning ESG strategiyalari kuchli rivojlangan. 

Yaponiyada ESG tamoyillarini rivojlantirish boʻyicha davlat tomonidan ragʻbatlantirish 

mexanizmlari mavjud. Oʻzbekistonda ESG qonunchiligi rivojlanayotgan bosqichda boʻlib, hali 

toʻliq joriy etilmagan. 

ESG tamoyillariga amal qilish darajasi korporativ boshqaruv samaradorligi bilan uzviy 

bogʻliqdir. Yuqori korporativ boshqaruv indeksi boʻlgan davlatlarda ESG tamoyillariga amal 

qilish darajasi ham yuqori. Oʻzbekistonda esa korporativ boshqaruv indeksi past boʻlib, ESG 

tamoyillariga amal qilish darajasi ham nisbatan past hisoblanadi. 

ESG tamoyillariga rioya qilish uchun kompaniyalar oʻz faoliyatining shaffofligini 

oshirishi kerak. Germaniya, AQSh va Yaponiyada bu talablar yirik kompaniyalar tomonidan 

inobatga olingan. Oʻzbekistonda esa ESG boʻyicha maʼlumotlar ochiqligi va shaffofligi hali yetarli 

darajada emas.  

Korporativ boshqaruv samaradorligi davlat va xususiy sektor ishtirokiga ham bevosita 

bogʻliq. Quyidagi jadvalda AQSh, Germaniya, Yaponiya va Oʻzbekistonda davlat va xususiy 

sektor ulushlari koʻrsatilgan. 

 

Manba: OECD (2023). “State-Owned Enterprises and Private Sector Report” https://www.oecd.org 
Jahon banki (2023). “State vs. Private Ownership in Emerging Economies”  https://www.worldbank.org 

AQShda iqtisodiyot asosan xususiy sektorga asoslangan. Davlat faqat strategik 

tarmoqlarga taʼsir oʻtkazadi. Aksariyat yirik kompaniyalar xususiy mulkka tegishli boʻlib, 

korporativ boshqaruvda shaffoflik va bozor mexanizmlari muhim rol oʻynaydi. Shuning uchun 

ham davlat va xususiy mulk ulushi toʻrtga bir nisbatda. Germaniyada xususiy sektor yetakchi 

boʻlsada, davlat muhim strategik tarmoqlarda, xususan energetika va avtomobilsozlikda 

ishtirok etadi. Davlat korporativ boshqaruv qoidalarini kuchli tartibga soluvchi nazorat 

mexanizmlariga ega. Yaponiya iqtisodiyotida davlat ishtiroki AQSh va Germaniyaga qaraganda 

yuqoriroq. Ayrim yirik korporatsiyalar davlat yordami va kreditlari bilan rivojlangan. 

Korporativ boshqaruvda davlat va xususiy sektor hamkorlik qilgan holda harakat qiladi. 

Oʻzbekiston iqtisodiyotida davlat sektori yetakchi oʻrin tutadi. Energetika, transport, 

metallurgiya va boshqa yirik sohalar davlat nazoratida. Xususiy sektor rivojlanayotgan boʻlsa-

da, hali toʻliq erkin bozor tamoyillari joriy etilmagan. 

Natijalar. Xususiy sektorning yuqori ulushi korporativ boshqaruvning shaffofligi va 

samaradorligini oshiradi. AQSh va Germaniyada xususiy sektor yetakchi boʻlib, bu 

investitsiyalarni jalb qilish va boshqaruv samaradorligini oshirishga yordam beradi. Davlat 

sektorining yuqori ulushi korporativ boshqaruvda davlatning tartibga solish rolini 

kuchaytiradi. Yaponiya va Oʻzbekistonda davlat ishtiroki nisbatan yuqori boʻlib, bu investitsion 

muhitga va aksiyadorlar huquqlariga taʼsir qiladi. Oʻzbekistonda xususiy sektorni rivojlantirish 

va davlat ulushini kamaytirish korporativ boshqaruvni yaxshilashga yordam beradi. Davlat 

mulkining yuqori ulushi investitsion faollik va xususiy tashabbuslarning cheklanishiga olib 

kelishi mumkin. 

Xususiy sektor yuqori boʻlgan davlatlarda ESG tamoyillari va shaffoflik ham yuqori 

hisoblanadi. AQSh va Germaniya ESG tamoyillariga 85-88% amal qiladi. Oʻzbekistonda esa 

davlat ulushi yuqori boʻlib, ESG tamoyillariga amal qilish darajasi pastroq. Davlat ishtiroki 

yuqori boʻlgan joyda shaffoflik darajasi pasayishi mumkin. Davlat sektori yuqori boʻlgan 

davlatlarda moliyaviy hisobotlar ochiqligi va aksiyadorlarning huquqlari xususiy sektor bilan 

taqqoslaganda past boʻlishi koʻproq kuzatiladi. Oʻzbekistonda davlat sektori ulushini 

kamaytirish va xususiylashtirish jarayonlarini tezlashtirish shaffoflik va ESG tamoyillarini 

yaxshilashga yordam beradi.  

Jahon tajribasi shuni koʻrsatadiki, rivojlangan davlatlarda korporativ boshqaruv tizimi 

yaxshi yoʻlga qoʻyilgan boʻlib, u aksiyadorlar huquqlarini himoya qilish, shaffoflikni taʼminlash 

va boshqaruv samaradorligini oshirishga xizmat qiladi. Oʻzbekistonda esa soʻnggi yillarda 

korporativ boshqaruvni takomillashtirish boʻyicha qator islohotlar amalga oshirilgan boʻlsada, 

hali ham qator muammolar mavjud. Xususan, mustaqil direktorlar instituti, axborot shaffofligi 

va investorlarni jalb qilish borasida oʻzgarishlar zarur. Oʻzbekiston korporativ boshqaruv 

tizimini jahon standartlariga yaqinlashtirish uchun islohotlarni chuqurlashtirishga ehtiyoj 

seziladi. Xalqaro tajriba shuni koʻrsatadiki, yaxshi boshqaruv amaliyotlari investitsion muhitni 

yaxshilashga ham xizmat qiladi. Shu boisdan, aksiyadorlar manfaatlarini himoya qilish, 

korporativ shaffoflikni oshirish va samarali boshqaruv mexanizmlarini joriy etish muhim 

ahamiyat kasb etadi. 

Xulosa. Jahonda korporativ boshqaruvning rivojlanishi Oʻzbekiston uchun ham muhim 

ahamiyatga ega. Korporativ boshqaruv indeksi va shaffoflik darajasi oʻzaro bogʻliqligini hisobga 

olsak, shaffoflik darajasining oshgani sari korporativ boshqaruv samaradorligi oshiradi. 

Oʻzbekiston korporativ boshqaruvi va shaffoflik darajasini oshirish uchun xalqaro 

standartlarga mos keladigan islohotlar talab etiladi. Boshqaruv samaradorligini oshirish uchun 

shaffoflikni kuchaytirish, mustaqil direktorlar tizimini kengaytirish va aksiyadorlar 

huquqlarini himoya qilish zarur. Oʻzbekistonda davlat va xususiy sektor ESG boʻyicha 

islohotlarni davom ettirishi kerak. Yaxshi korporativ boshqaruv tizimi ESG talablariga rioya 

qilishni ham taʼminlaydi. Oʻzbekistonda ESG siyosatini takomillashtirish uchun xususiy 

kompaniyalarning rolini oshirish, xalqaro standartlarga mos qonunchilikni joriy etish va 

investorlar ishonchini oshirish kerak. Mamlakatda mavjud tizimni yanada takomillashtirish, 

xalqaro standartlarga moslashish va xususiy sektor boshqaruv samaradorligini oshirish orqali 

iqtisodiy rivojlanishga erishish mumkin. 

